
Multiverse með tónleika í Hafnarborg
Multiverse, kvartett trommuleik-
arans Scotts McLemores, kemur 
fram á Síðdegistónum í Hafnar-
borg í kvöld. Í tilkynningu segir að 
tónlist kvartettsins eigi alltaf rætur 
að rekja til þess að reyna að gera 
meira með minna, í anda mínimal-
ískrar nálgunar. 

Nýútkomin plata kvartettsins, 
Onward, er sögð snúast um bjart-
sýni fyrir framtíðinni – eitthvað 
sem sárlega vantar í heiminum í 
dag. Þá er tónsmíðunum lýst sem 
lýrískri blöndu af amerískri og 
norrænni tónlist, þar sem hljóð-
færaleikararnir finna sameigin-
legan farveg í flæði og túlkun sem 
hrífur hlustandann með á einstak-
an hátt. 

Kvartettinn skipa, auk Scotts, 
þeir Hilmar Jensson á gítar, Andrés 

Þór á gítar og Nicolas Moreaux á 
bassa. Tónleikarnir hefjast kl. 18 og 
standa í um klukkustund. Aðgang-
ur er ókeypis en tónleikaröðin er 
styrkt af Hafnarfjarðarbæ.

 Multiverse Kartett trommuleikarans 
Scotts McLemore spilar í kvöld.

Steinalda heldur tónleika í Mengi
 Hljómsveitin Steinalda heldur tónleika í Mengi ann-
að kvöld kl. 20. Jaakko Arola sem spilar á einkenni-
leg tréblásturshljóðfæri, eins og komist er að orði 
í tilkynningu, mun hita upp. Hljómsveitin var upp-
runalega stofnuð til þess að leika verk Guðmundar 
Steins Gunnarssonar, „Landvættirnar fjórar“, árið 
2021. Síðan þá hefur hún haldið tónleika reglulega 
og verk bæst í sarpinn. Á tónleikunum mun hljóm-
sveitin Steinalda leika tvö ný verk í fjórum þáttum 
eftir Guðmund Stein og í þeim verða blokkflautur, 
flautur og púkablístrur af ýmsu tagi áberandi innan 
um plokkuð strengjahljóðfæri eins og banjó, mand-

ólín og gítar. Hljómsveitina skipa ásamt Guðmundi Steini Þórunn 
Björnsdóttir, Steinunn Vala Pálsdóttir, Ásthildur Ákadóttir, Óskar 
Magnússon, Páll Ivan frá Eiðum og Andrés Þór Þorvarðarson. Húsið 
verður opnað kl. 19.30.

 Guðmundur Steinn 
Gunnarsson

L
istasafn Reykjavíkur og 
Listasafn Íslands standa nú 
fyrir stórbrotinni yfirlits-
sýningu á verkum Steinunn-

ar Briem Bjarnadóttur, Steinu, í 
tilefni af 85 ára afmæli hennar. Á 
sýningunni geta landsmenn í fyrsta 
sinn fengið góða yfirsýn yfir feril 
Steinu allt frá fyrstu verkum á 7. 
áratugnum þar til nú. Sýningin 
er unnin í samstarfi íslenskra og 
bandarískra safna og henni fylgir 
vegleg sýningarskrá þar sem ferill 
hennar og hugmyndafræði eru 
rakin.

Á sýningunni má sjá hvernig 
list Steinu þróaðist frá strangri 
rafrænni óhlutbundinni list áttunda 
áratugarins – þar sem myndgervl-
ar og vinnsla með tæknilegar 
tengingar könnuðu efnislega eigin-
leika sjónvarpsmiðilsins – yfir í yfir-
gripsmiklar innsetningar þar sem 
ásýnd landsins er viðfangsefnið. 
Eldri verkin byggjast á sjálfvirkum 
vélbúnaði sem birtir áhorfendum 
ómennska sýn. Nýrri verkin sam-
þætta tæknina og ljóðræna ásýnd 
náttúrunnar.

Rafmögnuð ævi
Steina fæddist í Reykjavík árið 

1940 og lærði á fiðlu áður en hún 
varð frumkvöðull í vídeólist. Eftir að 
hún flutti til New York árið 1965 hóf 
hún að gera tilraunir með vídeó og 
uppgötvaði nýjar leiðir til að vinna 
með hugmyndir sínar um tíma og 
rúm. Árið 1971 átti hún þátt í að 
stofna viðburðastaðinn The Kitchen 
sem gegndi lykilhlutverki í að 
móta bandaríska tilraunamyndlist 
og -tónlist. Í tæknilegum verkum 
sínum í upphafi ferilsins blandaði 
hún saman hljóð- og myndrásum 

og notaði fiðluna sína til rafrænn-
ar stýringar vídeóinnsetninga. 
Seinna meir vann hún áhrifamiklar 
fjölrása vídeóinnsetningar sem 
birtu ímyndir landslags til að tjá 
vélræna sýn og mannlega skynjun. 
Hún var fulltrúi Íslands á Feneyja-
tvíæringnum árið 1997 og varð þar 
með fyrsta konan til að sýna þar 
fyrir hönd Íslands. Frá árinu 1980 
hefur hún búið í Santa Fe og skapað 

ljóðrænar  víde ó innsetningar út 
frá íslenskum og ný-mexíkóskum 
 landslagsstefjum.

Hrá tækni vídeómerkisins 
umbreytist í náttúrusýn

Á sýningunni má glöggt sjá hvern-
ig list Steinu hefur þróast frá ein-
beittri óhlutbundinni list í upphafi, 
þar sem vídeórafboðin og sjónvarps-
tækið voru miðillinn, yfir í flókna 

landslagssýn sem yfirgnæfir skyn-
færin. Brautryðjendaverk hennar 
frá fyrri hluta áttunda áratugarins 
rannsökuðu eiginleika vídeótækn-
innar, sjónvarpsins, sem rafræns 
fyrirbæris. Þessi verk meðhöndluðu 
merki og mynd sem aðskilda þætti 
sem hægt var að endurraða og móta 
með frumgerð af myndgervlum 
og bjögun. Eftir að Steina flutti 
til Santa Fe varð náttúran henni 
hugleikin sem viðfangsefni, þótt það 
væri vitaskuld með vídeótæknina 
sem miðil. Þá þróuðust verk hennar 
í átt til náttúrutengdra innsetninga 
sem einkenna síðari hluta ferils 
hennar. Sýningin fylgir þessu vel 
og gefur áhorfendum kost á að feta 
sig frá hráum grunnrannsóknum 
Steinu til möguleika rafrænna miðla 
yfir í margbrotnar náttúrutengdar 
innsetningar.

Kjarnahugsun vídeólistar
Af eldri verkunum er „Noise-

fields“ frá 1974 gott dæmi um 
róttæka og einbeitta rannsókn 
Steinu á rafrænum forsendum 
vídeólistar. Hvikult og tifandi hring-
form verksins – sem myndast þegar 
stjórnbúnaður vídeósins skiptir á 
milli merkjagjafa – birtir það sem 
venjulega er ósýnilegt: við erum eins 
og að horfa á eðli sjónvarpsmerkis-

ins fremur en myndina sem tækið 
birtir venjulega. Vídeómerkið er 
viðfangsefni verkanna; hljóð, mynd, 
birtustig og aðrir þættir merkisins 
taka umbreytingum og eins og falla 
saman í sameinað hljóð- og mynd-
kerfi í huga áhorfandans.

Í innsetningunni „Machine Vision“ 
frá 1979 er það vélin sem tekur 
völdin og hlýtur „sjón“ í lokuðu 
kerfi. Tvær vídeóvélar ganga á braut 
um vélknúna spegilkúlu á sínum 
eigin forsendum og snúast um sig 
sjálfar í sífellu. „Sýn“ þeirra birtist 
á sjónvarpsskjám að baki þeim. Hér 
hefur Steinu tekist að að frelsa sjón-
ina og gera hana óháða mannlegu 
sjónarhorni. Hér er vélbúnaðurinn 
nýttur til að búa til ómennskt og 
ófyrirsjáanlegt auglit. Áhorfandinn 
getur ekki séð fyrir á hvaða forsend-
um tækið vinnur; hann neyðist til að 
fylgja eftir forsendum vélarinnar.

„Of the North“ frá 2001 er dæmi 
um síðari tíma áherslur Steinu, 
innsetning byggð á tæknilegri með-
höndlun og umbreytingu náttúru-
forma. Hér er tölvusýnin hnattræn; 
kúlulaga sjónhverfingar byggðar á 
náttúrulegum ferlum og íslensku 
landslagi umbreyta rafrænni óhlut-
bundinni list í jarðtengda myndlík-
ingu. Framsetning verksins er yfir-
gripsmikil – margar varpanir skapa 
marglaga sjónræna hreyfingu sem 
leysir upp mörkin milli tæknilegrar 
framsetningar og náttúrulegra ferla 
sem myndin byggist á. Tilfinning 
verksins felur í sér að áhorfendur 
færast frá óvirku áhorfi yfir í virka 
íhugun, þeir verða þátttakendur í 
hugleiðingum um hnattræna sýn, 
eru umvafðir umhverfisvitund með 
umbreyttum landslagsmyndum.

Tímamótasýning
Þetta er að sönnu tímamóta-

sýning, stórviðburður, sem gerir 
áhorfendum kleift að átta sig á 
þróun listrænnar sýnar Steinu í 
heild sinni. Sýningin gerir talsverð-
ar kröfur til áhorfenda og krefst 
verulegrar athygli og einbeitingar. 
Verkin frá fyrri hluta ferilsins eru að 
sönnu torskilin, rafrænar abstrak-
sjónir sem skoða tækni miðilsins 
innan frá. Síðari innsetningarnar 
eru einkennilega töfrandi: hér nær 
vídeótæknin sambandi við hjartslátt 
náttúrunnar og dregur fram um-
breytta fegurð lands og umhverfis.

Vídeómiðillinn lifandi fæddur
 MYNDLIST
HLYNUR  
HELGASON

 Hafnarhúsið og  
Listasafn Íslands 
Steina: Tímaflakk      

Sýning á verkum Steinu.  
Sýningarstjórar: Helga Christoffersen, 
Natalie Bell, Markús Þór Andrésson og 
Pari Stave. Sýningin, sem stendur til 11. 
janúar 2026, er opin alla daga kl. 10-17, 
en fimmtudaga til kl. 22 í Hafnarhúsinu.

 Ljósmyndir/Hlynur Helgason

Hnöttur Verkið „Alsýn“ frá 1976, úr innsetningu í Listasafni Íslands.

Innsetning Kúlulaga sjónhverfingar Steinu í verkinu „Af norðri“ frá 2001, úr innsetningu í Listasafni Íslands 2025.

